
Shri Raghavendra Raksha Kavacham

ಶ್ರೀರಾಘವೇಂದ್ರರಕ್ಷಾಕವಚಂ

ಅಥ ಶ್ರೀರಾಘವೇಂದ್ರಾರ್ಯರಕ್ಷಾಕವಚಮದ್ಭುತಂ .

ವಕ್ಷ್ಯಾಮಿ ದಂಶಿತೋ ಯೇನ ಕ್ಷೇಮವಾನ್ ವಿಜಯೀ ಭವೇತ್ .. 1..

ಗುರುರಾಜಪ್ರೇಮಪುತ್ರಃ ತತ್ಪ್ರಸಾದಪುರಸ್ಕೃತಃ .
ಕೃಷ್ಣಾವಧೂತನಾಮಾಽಹಂ ತಸ್ಯ ಸನ್ನಿಧಿಕಾರಕಂ .. 2..

ಛಂದಃ ತ್ರಿಷ್ಟುಪ್ ಸಮಾಖ್ಯಾತಂ ದೇವತಾ ಗುರುರಾಟ್ ಸ್ಮೃತಃ .
ಮಂತ್ರನ್ಯಾಸಃ ಪ್ರಕರ್ತವ್ಯೋ ಧ್ಯಾನಂ ವಕ್ಷ್ಯಾಮಿ ಸದ್ಗುರೋಃ .. 3..
ಕರಧೃತಲಗುಢಂ ಧೃತಾಕ್ಷಮಾಲಂ ದರವಿವೃತೇಕ್ಷಣಮಂಬುಜಾಸನಸ್ಥಂ .

ದರಚಲದಧರಂ ಗುರುಂ ದಧಾನಂ ವರಮಭಯಪ್ರಣತೇಷ್ಟದಂ ಸ್ಮರಾಮಿ .. 4..

ಓಂ ಪೂರ್ವೇಽತ್ರ ಮಾಂ ರಕ್ಷತು ರಾಘವೇಂದ್ರೋ
ಮಾಂ ದಕ್ಷಿಣೇಽವ್ಯಾದ್ಘನಪಾಪಹಂತಾ .

ಅವ್ಯಾತ್ಪ್ರತೀಚ್ಯಾಮಭಯಪ್ರದಾತಾ
ಪಾತೂತ್ತರಸ್ಯಾಂ ದಿಶಿ ಶಾಂತಿಕರ್ತಾ .. 5..

ಆಗ್ನೇಯಭಾಗೇಽವತು ದಿವ್ಯತೇಜಾಃ ನೈಋತ್ಯಭಾಗೇಽವತು ದುಷ್ಟಹಂತಾ .

ವಾಯುವ್ಯಭಾಗೇಽವತು ವಜ್ರಕಾಯೋ ಮಾಮೀಶಭಾಗೇಽವತು ಸಿದ್ಧಿದಾತಾ .. 6..

ಪಾಯಾತ್ ಶಿಖಾಂ ಮೇ ಶ್ರಿತರಾಮಪಾದಃ
ಪಾಯಾತ್ ಶಿರೋ ಮೇ ಶಶಿಶೀತವೃತ್ತಿಃ .
ಭಾಲಂ ಮಮಾವ್ಯಾದ್ದುರದೃಷ್ಟಹರ್ತಾ
ಭ್ರುವೌ ಮಮಾವ್ಯಾದ್ಭವತಾಪಹರ್ತಾ .. 7..

ಕೂರ್ಚಂ ಮಮಾವ್ಯಾತ್ ಕುಲಶೀಲಶಾಲೀ
ನೇತ್ರೇ ಮಮಾವ್ಯಾನ್ನಯನಪ್ರದಾತಾ .

ಕರ್ಣೌ ಮಮಾವ್ಯಾದ್ಬಧಿರತ್ವಹಾರೀ
ಗಂಡೌ ಮಮಾವ್ಯಾದ್ಗರದೋಷಹಾರೀ .. 8..

ಓಷ್ಠಾಧರೌ ಮೇಽವತು ಕಷ್ಟಹಾರೀ
ನಾಸಾಂ ಸದಾ ಮೇಽವತು ನಾದಕಾರೀ .

ಜಿಹ್ವಾಂ ಸದಾ ರಕ್ಷತು ವಾಕ್ಪ್ರದಾತಾ
ದಂತಾನ್ ಸದಾ ರಕ್ಷತು ಭಕ್ಷ್ಯದಾತಾ .. 9..

ಪಾಯಾತ್ ಸದಾ ಮೇ ಚಿಬುಕಂ ಯತೀಶಃ .
ಪಾಯಾತ್ ಸದಾ ಮೇ ವದನಂ ವ್ರತೀಶಃ .
ಕಂಠಂ ನು ಕಂಠೀರವಭಕ್ತವರ್ಯಃ
ಸ್ಕಂಧೌ ಮಮಾವ್ಯಾದ್ಧೃತಪುಷ್ಪಮಾಲಃ .. 10..
ಭುಜೌ ಮಮಾವ್ಯಾದಿಹ ಬಾಹುದಾತಾ
ಕರೌ ಮಮಾವ್ಯಾದ್ವರದಾನಶೂರಃ .
ಹಸ್ತಾಂಗುಲೀನ್ಮೇ ಮನುಜಾಪಕೋಽವ್ಯಾತ್
ವಕ್ಷೋ ಮಮಾವ್ಯಾದ್ಘನಸಂಶಯಚ್ಛಿತ್ .. 11..

ಕುಕ್ಷಿಂ ಮಮಾವ್ಯಾದಯಮಾಮಯಘ್ನಃ
ಪಾರ್ಶ್ವೇ ಮಮಾವ್ಯಾದ್ಭವಭೀತಿಹರ್ತಾ .

ಸಾಹಾಯ್ಯಕರ್ತಾ ಮಮ ಪಾತು ಪೃಷ್ಠಂ
ಕಟಿಂ ಸದಾ ಮೇ ಕನಕಾಂಬರೋಽವ್ಯಾತ್ .. 12..

ಮೇಹಾಮಯಘ್ನೋಽವತು ಮೇ ತು ಗುಹ್ಯಂ
ಊರೂ ಸದಾ ಮೇಽವತು ವೇಗಶೀಲಃ .
ಮೌನವ್ರತೀ ಮೇಽವತು ಜಾನುನೀ ಚ
ಜಂಘೇ ಮಮಾವ್ಯಾಜ್ಜವನತ್ವದಾಯೀ .. 13..

ಗುಲ್ಭೌ ಮಮಾವ್ಯಾದ್ಗುಣವರ್ಣನೀಯಃ
ಪಾದೌ ಮಮಾವ್ಯಾತ್ಪರಪೀಡಿತಾರಿಃ .
ಯದ್ಯನ್ಮಮಾಂಗಂ ನ ಮಯೋಕ್ತಮತ್ರ
ತತ್ತತ್ಸಮಸ್ತಂ ಚ ದಯಾಲುರವ್ಯಾತ್ .. 14..

ಪಿತೄಂಶ್ಚ ಪತ್ನೀಂಶ್ಚ ಸುತಾಂಶ್ಚ ಬಂಧೂನ್
ಪೌತ್ರಾದಿಕಾನ್ಮೇ ಸುತವತ್ಸಲೋಽವ್ಯಾತ್ .

ವ್ಯಾಘ್ರಾಽಹಿಭಲ್ಲೂಕವರಾಹದಂತೀ
ಲುಲಾಯಸಿಂಹಾಂಶ್ಚ ಸೃಗಾಲ ಚೋರಾನ್ .. 15..

ಹತ್ವಾ ಚ ದುಷ್ಟಾನ್ ಕೃಮಿವೃಶ್ಚಿಕಾಂಡ-

ಜಾತಾನ್ಮಮಾವ್ಯಾದ್ಗುರುರಾಜದಂಡಃ .
ಭಿಂದ್ಯಾತ್ಪಿಶಾಚಾಸುರಯಕ್ಷರಕ್ಷೋ
ಭೂತಗ್ರಹಾದೀನ್ ಗುರುಪಾದರೇಣುಃ .. 16..
ಅಗ್ನ್ಯಂಬುಶೈಲಾಶನಿರಾಜಶತ್ರು-
ವಿಷಾದಿತೋಽವ್ಯಾದ್ಗುರುಪಾದತೀರ್ಥಂ .

ಕುಷ್ಠಜ್ವರಾರ್ಶಃಕ್ಷಯಮುಖ್ಯರೋಗಾನ್
ವಿನಾಶಯಿತ್ವಾಽವತು ಮೃತ್ತಿಕಾ ಸಾ .. 17..

ಧಾನ್ಯಂ ಧನಂ ಭೂಷಣವಸ್ತ್ರಗೇಹ-

ಧೈರ್ಯಂ ಮಮಾವ್ಯಾದ್ಗುರುರಾಘವೇಂದ್ರಃ .
ರಾಜಾರಿನಾರೀನರವಶ್ಯಸಿದ್ಧಿಂ
ಮಿತ್ರಾದಿಕಪ್ರೇಮಕವಿತ್ವವಿದ್ಯಾಃ .. 18..
ಸರ್ವಾನುಕೂಲ್ಯಂ ಸಕಲಾರ್ಥಸಿದ್ಧಿಂ
ದಧಾತು ಮೇ ಸಿದ್ಧಗಣಾಗ್ರಗಣ್ಯಃ .
ಜ್ಞಾನಂ ಸದಾಚಾರಮುದಾರಭಾವಂ
ಚಿತ್ತೇಂದ್ರಿಯಾದೀನಿ ಚ ಪಾತು ಸೂಜ್ಞಃ .. 19..
ಧರ್ಮಾನುಕೂಲ್ಯಂ ಕೃತಪುಣ್ಯಕರ್ಮ
ವಿವೇಕಮಿತ್ಯಾದಿ ಪಿತಾ ಮಮಾವ್ಯಾತ್ .

ಸಂಕಲ್ಪಸಿದ್ಧಿಂ ಮಮ ವಾಕ್ಯಸಿದ್ಧಿಂ
ಜಯಂ ಚ ಸರ್ವತ್ರ ದದಾತ್ವಭೀಷ್ಟಃ .. 20..
ಪುರಶ್ಚ ಮೇಽವ್ಯಾದ್ವರದಾನಕಾರೀ
ಪಶ್ಚಾಶ್ಚ ಮೇಽವ್ಯಾದ್ಬಲದಾನಕಾರೀ .

ಊರ್ಧ್ವಂ ಮಮಾಽವ್ಯಾತ್ಪರಿತಾಪಹಾರೀ
ಅಧಶ್ಚ ಮೇಽವ್ಯಾತ್ ಸ್ಥಿವಾಸಕಾರೀ .. 21..

ದಿವಾ ಪ್ರಭಾತೇ ನಿಶಿ ಚ ಪ್ರದೋಷೇ
ಮಧ್ಯಂದಿನೇಽವ್ಯಾನ್ಮಮ ಜಾಗರೂಕಃ .
ಸರ್ವೇಷು ಕಾರ್ಯೇಷು ಚ ಸರ್ವದಾ ಮಾಂ
ಪಾಯಾದ್ಗುರುರ್ಮತ್ಕೃತಸನ್ನಿಧಾನಃ .. 22..
ಇದಂ ಶ್ರೀರಾಘವೇನದ್ರಾರ್ಯಕವಚಂ ರಕ್ಷಕಃ ಪರಂ .

ತ್ರಿಕಾಲಂ ವಾ ದ್ವಿಕಾಲಂ ವಾ ಸಕೃದ್ವಾ ಪಠಿತಾಂ ದಿನಂ .. 23..

ಕುಷ್ಠಾದಿ ರೋಗಶಮನಂ ಸರ್ವಪೀಡಾಹರಂ ಶುಭಂ .

ಕವಿತಾಶಾಸ್ತ್ರವಿಜ್ಞಾನಪ್ರದಂ ವಾದಿಜಯಪ್ರದಂ .. 24..

ಸರ್ವಸಾಧ್ವಸರಕ್ಷಾರ್ಥಂ ಬ್ರಹ್ಮಾಸ್ತ್ರಸದೃಶಂ ಕಲೌ .. 25..

ವಂದೇ ಶ್ರೀಗುರುರಾಜಮುಗ್ರತಪಸಂ ಸರ್ವಾರಿದರ್ಪಾಪಹಂ
ದೇವೇಂದ್ರಾಭಸಮೃದ್ಧಸಂಪದಮಮುಂ ಭಕ್ತಿಪ್ರಿಯಂ ಸದ್ಗುರುಂ .

ಭಕ್ತತ್ರಾಣನಬದ್ಧಕಂಕಣಮಸದ್ಭಾಧಾಹರಂ ಸ್ವರ್ಗವೀ-
ಸ್ವಾರತ್ನಸ್ವರಗಾತ್ಯುದಾರಹೃದಯಂ ತಂ ರಿಷ್ಟತಾತಿಂ ಪ್ರಭುಂ .. 26..

ಇತಿ ಶ್ರೀಮತ್ಕೃಷ್ಣಾವಧೂತಪಂಡಿತಕೃತೌ ಶ್ರೀರಾಘವೇಂದ್ರತಂತ್ರೇ
ಶ್ರೀರಾಘವೇಂದ್ರರಕ್ಷಾಕವಚಂ ನಾಮ ಪಂಚಮಪಟಲಃ ಸಂಪೂರ್ಣಃ .

